
NADMA nafi dakwaan MP DAP 

SABRINA SABRE 
 
AGENSI Pengurusan Bencana Negara (NADMA) menafikan dakwaan Hannah Yeoh bahawa 
terdapat tarikh tutup permohonan Bantuan Wang Ihsan (BWI) buat mangsa bencana yang 
terkesan ekoran banjir sejak Sabtu lalu.  
 
NADMA berkata kenyataan Hannah Yeoh yang mendakwa FAQ pihaknya berkaitan BWI adalah 
bercanggah dengan keputusan Perdana Menteri, Datuk Seri Ismail Sabri Yaakob.  
 
“FAQ yang dirujuk adalah garis panduan lama.   
 
“Ia tidak lagi terpakai lanjutan pengumuman Perdana Menteri dan arahan ini turut dilanjutkan 
kepada semua Kerajaan Negeri.   
 
“Dakwaan Hannah Yeoh yang menyatakan terdapat tarikh tutup permohonan BWI adalah 
tidak benar,” jelas NADMA dalam satu kenyataan.  
 
NADMA turut menafikan sekeras-kerasnya kenyataan tersebut kerana tidak ada tarikh tutup 
bagi BWI memandangkan kejadian bencana adalah sesuatu yang tidak dapat diramal.   
 
Sementara itu, Mesyuarat Khas Penyelarasan Bencana Negara yang dipengerusikan Perdana 
Menteri hari ini, memutuskan bahawa kesemua mangsa bencana yang terkesan ekoran banjir 
wajar menerima BWI setiap kali ditimpa bencana.  
 
Tambah NADMA, keputusan itu dibuat Perdana Menteri semasa mempengerusikan Mesyuarat 
Khas Pengurusan Bencana Bersama Menteri Besar dan Ketua Menteri.   
 
NADMA turut memberitahu sebelum ini, kelayakan BWI hanya diberikan sekali dalam tempoh 
musim bencana.  
 
“Atas keprihatinan Perdana Menteri, kini semua mangsa yang terkesan akibat bencana 
banjir boleh menuntut BWI sekali kali bencana menimpa tertakluk kepada pengesahan 
Jawatankuasa Pengurusan Bencana Daerah (JPBD) dan diluluskan oleh Jawatankuasa 
Pengurusan Bencana Negeri (JPBN)  
 
“Sehingga hari ini, sejumlah RM26.9 juta peruntukan fasa pertama telah disalurkan ke 11 buah 
negeri untuk pembayaran bantuan wang ihsan manakala tambahan akan diberikan mengikut 
keperluan,” ujarnya.  - WILAYAHKU



MISI BANTUAN BANTUAN BANJIR, JUMAAT 24 
DISEMBER 2021

Misi Bantuan Banjir KWP meneruskan 
khidmat bakti kepada penduduk di Kampung 
Bukit Changgang, Ulu Langat masuk hari 
keempat hari ini. 

Pagi ini Misi Bantuan  membuat kerja-kerja 
pembersihan di Pejabat Penghulu, Balai 
MPKK, Balai Wanita, Pusat Pemulihan Dalam 
Komuniti dan TADIKA Kg Bukit Changgang 
yang terkesan dengan bencana banjir. 

Tugas pembersihan pagi ini dilaksanakan 
dengan penglibatan 60 petugas dari DBKL 
dan PPj. Semoga misi bantuan dan khidmat 
bakti ini membolehkan masyarakat terus 
dapat menjalankan aktiviti kemasyarakatan 
dan pendidikan seperti sediakala.

#KWPbantu
#kitabantu
#KeluargaMalaysia

Kerja-kerja pemunggahan karpet di Pejabat Penghulu.

Antara bahan-bahan pembelajaran yang terjejas di 
TADIKA dikumpulkan.

Sebahagian petugas sedang membersihkan Balai MPKK 
Kg Bukit Changgang.





















Shahidan arah petugas PKOB Dengkil 
pindah ke Hulu Langat segera 

PETUGAS Pusat Kawalan Operasi Banjir (PKOB) Dengkil yang diselia petugas Kementerian 
Wilayah Persekutuan (KWP) dan Perbadanan Putrajaya (PPj) di arah ke Hulu Langat dengan 
segera bagi membantu kerja-kerja pembersihan pasca banjir. 
 
Menteri Wilayah Persekutuan, Datuk Seri Dr Shahidan Kassim berkata, keputusan itu di ambil 
bagi membantu kawasan Hulu Langat yang agak teruk terjejas di samping perlu melakukan 
operasi pasca banjir dengan segera. 
 
“Keadaan di sini agak teruk dan setelah mendengar taklimat dari pihak kerajaan negeri, maka 
saya berpandangan kita perlu menumpukan kerja di Hulu Langat. 
 
“Saya juga akan pastikan pasukan PPj yang kini berada di Dengkil akan bergerak dengan segera 
ke Hulu Langat untuk membantu kerja-kerja pembersihan di kawasan ini,” katanya kepada 
pemberita selepas mendengar taklimat berkenaan bencana di Balai Penghulu Mukim Hulu 
Langat di sini hari ini. 
 
Taklimat disampaikan oleh Pengerusi Jawatankuasa Bencana Hulu Langat, Mohd Khairuddin 
Othman serta Pegawai Daerah Hulu Langat, Dr Ani Ahmad. 
 
Kata Shahidan, pihaknya akan membantu menyediakan keperluan serta kelengkapan untuk 
operasi pasca banjir yang diperlukan.  
 
“Kita mendengar keperluan-keperluan terkini pasca banjir diantaranya mereka perlukan lori 
RORO dan perlukan bot kerana dikhuatiri gelombang kedua nanti. 
 
“Kita cuma perlu tambah lagi dan permintaan daripada mereka termasuklah jentera backho 
yang mereka perlukan dan kita akan beri lima buah lagi untuk kerja-kerja pembersihan lumpur 
dengan lebih cepat,” katanya. 
 
Menurut Shahidan, beliau akan menghantar lebih ramai petugas dalam kalangan warga kerja 
KWP dan agensi di bawahnya bagi mempercepat operasi pembersihan sekali gus membantu 
penduduk yang terkesan dengan bencana ini. 
 
“Setakat ini, kerajaan negeri telah mempunyai jentera kira-kira 950 orang dan yang kita ni, saya 
nak sebut ‘ramailah’.  
 
“Sebab kita hendak gerakkan sukarelawan dan DBKL sendiri mempunyai lebih 9,000 kaki 
tangan, jadi kita akan gerakkan mereka menjadi sukarelawan termasuk semua kakitangan KWP 
dan agensi untuk datang membantu kerja-kerja pasca banjir,” katanya. 
 
Pada lawatan itu, Shahidan turut menyerahkan sumbangan ‘water jet’ kepada 14 Pengerusi 
Majlis Pengurusan Komuniti Kampung Daerah Hulu Langat bagi memudahkan kerja-kerja 
pembersihan di laksanakan.- WILAYAHKU



Menjunjung kasih kepada Yang di-Pertuan Agong Al-Sultan 
Abdullah Ri’ayatuddin Al-Mustafa Billah Shah kerana berkenan 
melawat PPS Sekolah Kebangsaan Sungai Penchala yang 
menempatkan 43 keluarga. 

Sebanyak 24 buah rumah musnah dan 
70 rumah lagi terjejas yang melibatkan 
keseluruhan 284 mangsa, ekoran tanah runtuh 
di Jalan Palimbayan.





Shahidan menyerahkan waterjett sumbangan Yayasan 
Wilayah Persekutuan kepada wakil-wakil penduduk di 
kejiranan Hulu Langat.

Sekitar kawasan yang terjejas akibat banjir di sekitar 
kawasan Jelebu, Negeri Sembilan.



Sukarelawan giat membantu 
mangsa-mangsa banjir membersihkan 
kawasan rumah di Taman Sri Muda. 



Banjir di tiga negeri catat 46 
kematian, lima masih hilang

SEBANYAK 46 kematian manakala lima lagi mangsa masih hilang di tiga negeri terjejas banjir 
direkodkan setakat jam 4 pagi tadi. 
 
Ketua Polis Negara, Tan Sri Acryl Sani Abdullah Sani berkata negeri yang terlibat ialah Pahang, 
Selangor dan Kelantan.  
 
“Di Selangor merekodkan sejumlah 25 kematian, Pahang seramai 18 orang, Kelantan sebanyak 
tiga kematian dan setakat ini lima mangsa masih hilang dan kita harapkan kesemua mangsa 
dapat ditemui secepat mungkin,” katanya dalam satu sidang media di Pusat Media Bergerak, 
Pusat Kawalan Operasi Bencana, Seksyen 25, Taman Sri Muda, Shah Alam.  
 
Acryl berkata setakat jam 4 pagi tadi masih terdapat seramai 54,532 mangsa ditempatkan di  
Pusat Pemindahan Sementara (PPS). 
 
“Setakat ini Pahang mencatatkan jumlah penempatan mangsa paling ramai  iaitu 29,108 orang 
berbanding di Selangor 23,702 mangsa, Kelantan 974, Perak 105 dan Negeri Sembilan seramai 
292 mangsa dan Melaka 38 orang  
 
“Kesemua mangsa masih ditempatkan di 334 PPS yang melibatkan tujuh buah negeri,” 
jelasnya.  
 
Mengulas lanjut, beliau memaklumkan laporan daripada Jabatan Pengairan dan Saluran 
terdapat lapan negeri berada mencatatkan paras air sungai di tahap berwaspada, amaran dan 
bahaya. 
 
“Sembilan lokasi di Pahang di mana dua sungai berada di tahap berwaspada, empat amaran 
manakala tiga lagi di tahap berbahaya. 
 
“Tiga sungai di Selangor berada dalam tahap waspada dan amaran,  Kelantan pula dua sungai 
di tahap amaran manakala satu lokasi di Terengganu , tiga di Johor, tiga di Sarawak, dua di 
Melaka dan satu di Wilayah Persekutuan Kuala Lumpur yang mana kesemuanya di tahap 
waspada,” jelasnya. 
 
Menurutnya, selain penumpuan di PPS, usaha-usaha untuk membersihkan kawasan terjejas 
sedang giat dijalankan mengikut jadual yang telah disusun hasil kerjasama daripada pihak 
berkuasa dan agensi, Pejabat Daerah, Perbandaran dan sukarelawan bagi membantu proses 
pembersihan.



Longgokan sampah yang 
diletakkan di luar rumah penduduk 
ketika proses pembersihan secara 
menyeluruh dijalan di Taman Sri 
Muda, Shah Alam.

Penduduk giat 
membersihkan kawasan 
rumah mereka yang 
terjejas akibat banjir di 
Taman Sri Muda, Shah 
Alam.



377 anggota PDRM dikerah banteras 
jenayah banjir

SUSULAN kejadian pecah masuk premis perniagaan dan kawasan perumahan yang tular di 
media sosial baru-baru ini, Polis Diraja Malaysia (PDRM) komited membanteras jenayah yang 
berlaku di musim banjir kali ini. 
 
Ketua Polis Negara, Tan Sri Acryl Sani Abdullah Sani mengerahkan 377 anggotanya dalam 94 
pasukan sekitar ibu negara di kawasan terlibat bencana banjir bagi membanteras kejadian 
tersebut. 
 
“PDRM melalui Jabatan Siasatan Jenayah dan kontinjen negeri menggerakkan anggota bagi 
membantu operasi pencegahan kejadian curi dan pecah premis sama ada perniagaan atau 
persendirian agar jenayah ini tidak berulang lagi.  
 
“Bermula 17 Disember sehingga 24 Disember sebanyak 15 kes jenayah dilaporkan 
membabitkan lima kes kecurian motor dan kenderaan manakala 10 kertas siasatan diterima 
berkaitan pecah premis perniagaan dan rumah,” jelasnya dalam satu sidang media di Taman Sri 
Muda, pagi tadi. 
 
Menurut beliau setakat semalam tiada kes baru dilaporkan dan mengharapkan ia kekal 
sedemikian. 
 
“Kejadian pecah masuk rumah dan premis perniagaan ini adalah satu kesalahan jenayah. Kami 
akan siasat berdasarkan laporan dan aduan yang dikemukakan orang awam,” tegasnya 
 
Dalam pada itu, beliau turut memaklumkan sejumlah 68 jalan masih ditutup ekoran banjir. 
 
“Berdasarkan laporan yang diperoleh daripada Jabatan Kerja Raya (JKR) melibatkan tiga 
kawasan di Kelantan, lima lokasi di Negeri Sembilan, 14 di Selangor dan Pahang sebanyak 46 
lokasi,” katanya.

Ketua Polis Negara, Tan Sri Acryl Sani Abdullah 
Sani bercakap pada sidang media Ops Banjir 
di Pusat Media Bergerak, Pusan Kawalan 
Bencana, Taman Seri Muda, Shah Alam.



Longgokan sampah yang diletakkan 
di luar rumah penduduk ketika proses 
pembersihan secara menyeluruh dijalan di 
Taman Sri Muda, Shah Alam.



Singsing lengan ringankan beban 

 
DBKL tidak hanya tertumpu menghulurkan bantuan pasca banjir dengan 
tenaga kerja serta aset sahaja malah turut melibatkan sukarelawan yang terdiri 
daripada kalangan warga kerjanya. 
 
Sukarelawan daripada Sektor Perancangan DBKL hari ini turun membantu kerja-
kerja pasca banjir dengan melakukan pembersihan di Taman Casa Lagenda, Hulu 
Langat, Selangor. 
 
Pasukan sukarelawan yang melibatkan seramai 60 orang dari pelbagai jabatan 
DBKL diketuai oleh Puan Fajariah Sulaiman, Pengarah Jabatan Perancangan 
Infrastruktur DBKL mengambil inisiatif bagi meringankan beban mangsa yang 
terlibat. 
 
Khidmat sukarelawan diharap dapat membantu mempercepatkan proses 
pembersihan dan pemulihan kawasan sekitar yang terjejas akibat banjir.














